
Dir sidd och domadder d’accord! Deen Atrium, en ass 
ganz schéin. Ech verstinn och, datt ArcelorMittal esou 
eppes baut. Mee kommt, mir soen awer ganz konkreet: 
Wat bréngt dat engem ëffentleche Bürosgebai, esou 
e risegen Atrium vun 12.000 Meterkaree, deen a sech 
keng Plus-value fir déi Leit bréngt, déi doranner schaf-
fen?
Elo awer zu deenen zwou Froen, déi, mengen ech, hei 
vu ganz ville Kolleegen opgeworf gi sinn an op déi 
mer keng kloer Äntwert kritt hunn: Fir et nach eng 
Kéier ze soen, et ass jo keen, deen hei a Fro stellt, datt 
dat Gebai, dat ArcelorMittal do baut, natierlech eng 
architektonesch Plus-value huet an datt mer och alle
guerte frou sinn, datt ArcelorMittal hei säi Siège be-
hält an datt mer och alleguerten a sech dee Projet do 
schéi fannen. Dat ass also net d’Fro.
D’Fro ass einfach: Firwat? A wat ass d’Géigepartie, 
wat ass d’Plus-value fir de Staat, fir de Steierzueler, fir 
d’Hallschent vun deem Projet ze iwwerhuelen? Wat 
ass do déi kloer Géigeleeschtung? Dat hunn ech bis 
elo nach net verstanen. An ech mengen, et sinn eng 
Rei Kolleegen, déi dat och hei gesot hunn: Wann et 
drëm geet, Bürosfläch ze bauen, hätt ee sech do kënne 
ganz aner Modeller virstellen an der Stad, ausserhalb 
vun der Stad. Mee wat ganz kloer ass: De Präis dovun
ner wär sécherlech substanziell ënnert deem Präis 
gewiescht, dee mer elo hei bezuelen. Duerfir nach 
eng Kéier meng Fro: Wat ass hei wierklech d’Konter-
partie vun deem awer – an Dir sot et selwer, kommt, 
mir bleiwe souguer bei Äre Wierder –, „extreem héije 
Präis“, deen hei bezuelt gëtt? Mir ass dat op jidde Fall 
aus Ären Äntwerten net méi kloer ginn.
An dann déi zweet Fro, déi iwwerhaapt net abordéiert 
ginn ass: Wie kënnt dann elo an dat Gebai? Mir an och 
eng Rei aner Riedner hunn dat virdru gesot: Wann ee 
Besoinen huet, da muss een déi Besoine jo iergendwéi 
eng Kéier definéieren. Geet et hei ëm Büroe fir Admi-
nistratiounen? Geet et ëm Büroe fir Ministèren? Geet et 
eventuell och nach ëm Büroe fir ëffentlech Institutiou-
nen? J’en sais rien. Mee ech hunn de Mëtteg keen een-
zegt Wuert héieren, vu kengem Representant vun der 
Regierung an d’ailleurs vu kengem Representant vun 
der Majoritéit, wat dann elo déi genau Affektatioun 
vun deene Büroe wäert sinn. An ech mengen, d’Cham-
ber huet e Recht, ier se esou e grousse Montant hei 
stëmmt, zumindest dat gewuer ze ginn an do eng kloer 
Äntwert ze kréien!
M. Fernand Etgen, Président | Merci, Här Mosar. An 
d’Wuert geet zréck un d’Regierung, d’Madamm Finanz-
ministesch Yuriko Backes.
Mme Yuriko Backes, Ministre des Finances | Also ech 
hat zwar geduecht, mir hätten op déi Froe geäntwert, 
firwat d’Wichtegkeet besteet, dat Gebai ze kafen. Nach 
eng Kéier: Ech mengen, de Staat, dee brauch effektiv 
ganz vill Bürosflächen. Mir hunn do e grousse Besoin. 
Wie mer elo wäerten do drasetzen oder ob mir herno 
decidéieren, eng nächst Regierung decidéiert, dat Ge-
bai ze verlounen, wat dee Moment dee beschte Choix 
ass, do, mengen ech, musse mer dat net haut decidéie-
ren, mee dat kann der nächster Regierung iwwerlooss 
ginn.
Mir stinn zu dësem Gebai. Mir fannen et wichteg, dass 
mer elo hei Koproprietär ginn. Nach eng Kéier, dat ass 
och en Deel vu Standuertpolitick, de Fait, dass eng 
grouss international Firma hire Siège och hei zu Lëtze
buerg huet a mir eng Koproprietéit domadder och as-
suréieren.
Nach eng Kéier: Deen Invest, dee mer hei maachen, 
ass wichteg. Mee vun deenen „explosive Fraisen“, wéi 
Dir dat hei nennt ..., ech mengen, wann een trotzdeem 
och consideréiert, esou wéi ech et virdru gesot hunn, 
dass en Deel – e groussen Deel – dovunner trotzdeem 

och zréck bei de Staat geet, indirekt an direkt, dat setzt 
dat Ganzt awer e bëssen an aner Parameteren.
M. Laurent Mosar (CSV) | De Staat keeft also haut 
Büroen, wou en elo, zumindest haut, net weess, wien 
en drasetzt. Dat hale mir zréck.
M. Fernand Etgen, Président | Den Här Bausch wëll 
direkt dorobber reagéieren.
M. François Bausch, Ministre de la Mobilité et des 
Travaux publics | Här Mosar, et ass jo net esou kompli-
zéiert. Et ass ..., also, et kann ... Déi nächst Regierung 
huet hei massiv Méiglechkeeten, fir sech ze iwwer-
leeën, wat se domadder mécht.
(Interruption par M. Laurent Mosar)
Dir hutt ... Da loosst mech emol … Reegt Iech elo net 
schonn erëm op, ier Der geschloe gitt!
(Hilarité)
Mme Yuriko Backes, Ministre des Finances | Net 
schloen!
M. François Bausch, Ministre de la Mobilité et des 
Travaux publics | Also, et ass esou, datt Der an dem 
Stadkär eng ganz Rei Verwaltungen hutt, déi souwi-
sou aus allen Néit platzen, och Ministèren. Ech nennen 
Iech der just e puer. Elo sot mer awer net: Kommen déi 
dohinner? Dat soll een a Rou kucken, wat am beschte 
passt.
Dir hutt den Inneministère, deen aus allen Néit platzt, 
deen net gutt do ass, wou en haut ass. Dir hutt d’Ad-
ministration des bâtiments publics, déi an der Alstad 
ass, déi do aus allen Néit platzt, déi do net méi passt 
an déi do enzwousch anescht muss hikommen. Dir hutt 
d’Geriichtsinstitutiounen nach am Stadkär, déi do aus 
allen Néit platzen, déi net méi dohinnerpassen a wou 
mer besser hätten, et anescht ze maachen. An déi sët-
zen alleguerten zum Deel an historesche Gebaier, wou 
och eleng d’Astandsetzung, den Ënnerhalt, schrecklech 
deier ass a wou et net effikass ass, do Verwaltungen 
dran ze loossen a wou et méi gescheit wär, wéi scho 
Verschiddener et gesot hunn, sech ze iwwerleeën, ob 
een net do e Mix mécht vu Wunnenge mat Commerce 
zum Beispill oder aner Saachen dramécht, wéi datt een 
elo déi Verwaltungen do draléisst.
An zu der Dezentraliséierung: Dir hutt jo elo ..., anschliis- 
send stëmmt Der e Projet, do gesitt Der jo och, datt 
d’Regierung och dezentraliséiert. Do kënnt de Statec 
op Esch. Dat heescht, Dir gesitt jo, datt mer dat maa-
chen. A mir hu schonn eng Rei aner Verwaltungen. Mir 
hunn den Archiv op Esch gesat. Deen ass elo am Bau. 
Also, et ass net, wéi wa mer dat net maachen. A gleeft 
mer es, an Här Mosar, Dir wëllt jo an d’Regierung – Dir 
net, Är Partei wëllt jo an d’Regierung kommen –, Dir 
wäert dat gesinn an der nächster Legislaturperiod, 
wann Der drakommt, wann d’Wieler dat da wëllen 
oder d’Wielerinnen dat da wëllen, da wäert Der ge-
sinn, dass e Risebesoin do ass fir de Staat, fir Meterka-
reeën ze kréien, fir Verwaltungen dranzesetzen.
M. Fernand Etgen, Président | Merci, Här Bausch. 
D’Diskussioun ass elo ofgeschloss.
Mir kommen elo zur Ofstëmmung iwwert de Projet de 
loi 8154. Den Text steet am Document parlementaire 
81543. 
Vote sur l’ensemble du projet de loi 8154 et dispense 
du second vote constitutionnel
D’Ofstëmme fänkt un. Mir maachen de Vote par pro-
curation. De Vott ass ofgeschloss.
De Projet de loi ass mat 32 Jo-Stëmme géint 27 Nee-
Stëmmen a kenger Abstentioun ugeholl.
Ont voté oui : Mme Barbara Agostino, MM. Guy Arendt, 
André Bauler, Gilles Baum, Mme Simone Beissel,  
MM. Frank Colabianchi, Fernand Etgen, Gusty Graas,  

Mme Carole Hartmann (par M. André Bauler), MM. Pim 
Knaff, Claude Lamberty et Mme Lydie Polfer (par M. Claude 
Lamberty) ;
Mme Simone Asselborn-Bintz, M. Dan Biancalana,  
Mmes Tess Burton, Francine Closener, MM. Yves Cruchten, 
Mars Di Bartolomeo, Mme Cécile Hemmen, M. Dan Kersch, 
Mme Lydia Mutsch (par M. Yves Cruchten) et M. Carlo 
Weber ;
Mme Semiray Ahmedova, M. François Benoy, Mmes Djuna 
Bernard, Stéphanie Empain, Chantal Gary, M. Marc 
Hansen, Mme Josée Lorsché, M. Charles Margue et  
Mme Jessie Thill ;
M. Roy Reding.
Ont voté non : Mmes Diane Adehm, Nancy Arendt épouse 
Kemp (par M. Laurent Mosar), MM. Emile Eicher, Félix 
Eischen, Paul Galles, Jean-Marie Halsdorf, Mme Martine 
Hansen, MM. Max Hengel, Aly Kaes, Marc Lies,  
Mme Elisabeth Margue (par M. Jean-Marie Halsdorf),  
M. Georges Mischo, Mme Octavie Modert, MM. Laurent 
Mosar, Gilles Roth, Jean-Paul Schaaf, Marc Spautz, Serge 
Wilmes, Claude Wiseler et Michel Wolter ;
MM. Jeff Engelen, Fernand Kartheiser et Fred Keup ;
MM. Sven Clement et Marc Goergen ;
Mmes Myriam Cecchetti et Nathalie Oberweis.
Freet d’Chamber d’Dispens vum zweete Vote constitu-
tionnel?
(Assentiment)
Dann ass et esou decidéiert.

6. 8214 – Projet de loi relatif à l’acquisi­
tion de surfaces dans la copropriété de 
l’immeuble « Twist » à Belvaux

Den nächste Punkt um Ordre du jour ass de Projet de 
loi 8214 iwwert d’Acquisitioun vu verschiddene Flächen 
am Twist-Gebai zu Bieles. D’Riedezäit ass nom Basis-
modell festgeluecht. An d’Wuert huet elo de Rapporter 
vun dësem Projet de loi, den honorabelen Här André 
Bauler. Här Bauler, Dir hutt d’Wuert.
Rapport de la Commission des Finances et du Budget
M. André Bauler (DP), rapporteur | Jo, merci, Här 
President. Ech géif da mat Iech vum Kierchbierg an 
de Minett fueren. Léif alleguer, fir kënnen déi richteg 
Decisiounen ze huelen, sief et a wirtschaftlechen a so-
ziale Froen, am Beräich vun den ëffentleche Finanzen, 
an der Landesplanung oder op anere Gebidder, an 
aneren Domäner, brauch de Staat Daten. Déi mussen 
net just gesammelt, mee virun allem ausgewäert an 
interpretéiert ginn, grad, fir nëmmen e Beispill ze ginn, 
wann eng Tripartitt zesummegeruff gëtt, fir kënne kon-
kreet op dréngend Problemer ze reagéieren, grad da 
verloosse mer eis besonnesch op staatlech Statistiken 
an domadder op eist Statistikinstitut, de sougenannte 
Statec.
(Brouhaha)
Et gouf festgestallt, datt d’Plaz, déi dem …
M. Fernand Etgen, Président | Hei wannechgelift, e 
bësse méi roueg!
M. André Bauler (DP), rapporteur | Jo, merci, Här 
President, well dat stéiert wierklech hei uewen.
Et gouf festgestallt, datt d’Plaz, déi dem Statec am 
Moment um Kierchbierg zur Verfügung steet, net méi 
duergeet. Dem Statec seng Büroe si bei der Chambre 
de Commerce gelount, déi gäre selwer en Deel vum 
Gebai, wou de Statec elo dran ass, recuperéiere géif.
Här President, léif alleguer, haut däerf ech Iech dann 
de Gesetzesprojet mat der Nummer 8214 virstellen. Et 

ass e Finanzéierungsgesetz, mat deem de Kaf duerch 
de Staat vun Deeler vum sougenannten „Twist“-Gebai 
zu Bieles soll autoriséiert ginn, geneemegt ginn. De 
maximale Kafpräis läit bei ronn 62,6 Milliounen Euro. 
D’Gebai gëtt am Moment gebaut op der Adress 7, Bou-
levard de la Recherche, respektiv 12, Boulevard du Jazz 
zu Bieles. Déi Plaz ass zréckbehale ginn, well se direkt 
bei der Uni Lëtzebuerg läit, eng Uni, mat där de Statec 
jo och traditionell Kontakter ënnerhält.
Konkreet geet et ëm Büroe vu ronn – ech ronnen elo 
allkéiers op – 9.000 Meterkaree, en administrativen 
Deel vu ronn 500 Meterkaree, Archive vu 70 Meterka-
ree an, fir do awer exakt ze sinn, 163 Parkplazen. Et ass 
och hei eng Koproprietéit, de Staat keeft also net dat 
ganz Gebai. De Promoteur huet och Upassunge ge-
maach, dëst no de Wënsch vun der Verwaltung.
Am Mäerz 2021 huet de Staat e Bail ënnerschriwwe 
mat der Méiglechkeet, fir en Deel vun dësem Immeu-
ble, vun dëser Immobilie, ze kafen. Am Mäerz d’nächst 
Joer misst d’Gebai da fäerdeg sinn an da géif de Staat 
et effektiv kafen. Haaptsächlech kënnt also hei de 
Statec dran, en Deel geet awer och un d’Maison de la 
santé.
Wat d’Nohaltegkeet ugeet, schwätze mir hei vun en
gem sougenannte „BREEAM-excellent“-Gebai, dat bei-
spillsweis wéinst engem „free cooling“-System an de 
Büroen a wéinst enger Fotovoltaikanlag.
D’Gebai ass natierlech och konform zu allen noutwen-
degen Normen. A virun allem sinn d’Gebai souwéi 
d’Plaz ronderëm accessibel fir Rollstullfuerer oder ge-
nerell fir Persounen, déi net gutt ze Fouss sinn, déi also 
net esou mobill sinn.
De Präis vu maximal 62,6 Milliounen Euro entsprécht 
dem Maartpräis. Am Gesetz steet e feste Montant. Dë-
sen ass och net indexéiert, soudatt de Promoteur de 
Risk dréit.
Schlussendlech wëll ech an dësem Kontext nach op 
den Avis vum Staatsrot hiweisen, deen eenzegen Avis, 
dee mer zu dësem Text kruten. A sengem Avis vum 20. 
Juni dëses Joers huet de Staatsrot keng Observatiou-
nen zum Fong gemaach.
Fir d’Detailer verweisen ech dann op mäi schrëftleche 
Rapport souwéi op den Avis eebe vum Staatsrot. An da 
ginn ech natierlech am Numm vun der Fraktioun vun 
der Demokratescher Partei zu gudder Lescht eisen Ac-
cord zu dësem Gesetzesprojet a soe villmools Merci fir 
d’Nolauschteren a fir d’Opmierksamkeet.
Une voix | Très bien!
M. Fernand Etgen, Président | Merci villmools dem 
Här Rapporter André Bauler.
An da wier et direkt um honorabelen Här Laurent 
Mosar.
Discussion générale
M. Laurent Mosar (CSV) | Jo, merci direkt un de 
Rapporter fir säin detailléierten a flotte schrëftlechen, 
awer och mëndleche Rapport. Contrairement zu deem 
Projet virdru fannen ech, datt hei eigentlech d’Regie- 
rung villes richteg gemaach huet. Éischtens e Projet, 
wou eng kloer Affektatioun ass, nämlech, d’Statecs-
Gebailechkeeten, déi sollen dohinner kommen. An 
zweetens, wann een dann hei e bësselchen de Me-
terkareespräis géif ausrechnen, da kënnt een op e 
substanziell méi niddrege Präis wéi deen, iwwert dee 
mer virdrun hei geschwat hunn. Dat hei ass also eng 
Finanztransaktioun, déi Sënn mécht. An duerfir wäert 
Der net erstaunt sinn, datt mer dann och heizou eisen 
Accord wäerte ginn.
M. Fernand Etgen, Président | Merci villmools, Här 
Mosar. An ech ginn d’Wuert weider un den Här Yves 
Cruchten. Här Cruchten, Dir hutt d’Wuert.

M. Yves Cruchten (LSAP) | Merci, Här President. 
An och villmools merci dem Rapporter fir säi gudde 
Rapport. Den däitsche Politiker an och Begrënner vun 
der däitscher Sozialdemokratie, den August Bebel, 
huet am Joer 1879 dat heite gesot: „Die Statistik ist 
die wichtigste Hilfswissenschaft in der neuen Gesell-
schaft, sie liefert das Maß für alle gesellschaftliche 
Tätigkeit.“ An dëse fréien Hommage un de Wäert vun 
der Statistik fir eis Gesellschaft, a méi genee fir de 
gesellschaftlechen Debat, schéngt eis hautdesdaags 
eng Selbstverständlechkeet.
Mir liesen all Dag vu Statistiken an huele se dacks och 
eigentlech net méi richteg bewosst wouer, mee d’Sta-
tistik ass immens wichteg fir eis Demokratie, grad an 
Zäite vu Fakenews, vu Pauschaliséierungen an och vun 
de soziale Medien.
Mat dësem Gesetz wäerte mir an éischter Linn der-
fir suergen, dass eist nationaalt Statistikinstitut, de 
Statec, déi adequat Raimlechkeete gebuede kritt, déi 
e brauch, fir kënnen ënner optimale Konditiounen ze 
schaffen.
Dëst Finanzéierungsgesetz wäert et dem Staat erlaben, 
en Deel vum Immeuble mam Numm „Twist“ zu Bieles, 
an där schéiner Gemeng Suessem, iwwer eng Option 
d’achat kënnen ze kafen.
De Statec ass mat senge wëssenschaftlechen Aarbech-
ten net nëmme fir Politiker eng onverzichtbar Ver-
waltung, mee ech géif soen, och fir d’Biergerinnen an 
d’Bierger an och fir eis Ekonomie. A vläicht ass haut 
dann och eng gutt Geleeënheet, hinnen emol Merci 
ze soe fir alleguerten déi Donnéeën, mat deene si eis 
ëmmer fidderen an déi mir hei am Alldag ëmmer erëm 
brauchen.
Um Rez-de-chaussée vun deem Gebai soll nach d’Mai-
son de la santé Plaz fannen, eng weider wichteg Ulaf
stell en faveur vun de Biergerinnen a Bierger.
An deem Sënn ginn ech am Numm vun der LSAP-Frak-
tioun ganz gären den Accord zu dësem Gesetz. Merci.
Une voix | Très bien!
M. Fernand Etgen, Président | Merci villmools, Här 
Cruchten. An d’Wuert geet weider un d’Madamm 
Josée Lorsché.
Mme Josée Lorsché (déi gréng) | Jo, villmools merci, 
Här President. Déi aner Säit ass gesot ginn, d’Regie-
rung hätt hei villes richteg gemaach. Ech géif soen, 
d’Regierung huet alles richteg gemaach.
Plusieurs voix | O!
Mme Josée Lorsché (déi gréng) | Mir brauchen e gutt 
Gebai fir de Statec. Dat ass wierklech e Gremium, wou 
mer ëmmer erëm drop zréckgräife bei all eise Prepara-
tiounen. An dofir gesinn ech net, wat d’Regierung hei 
iergendwéi falsch gemaach hätt. Si huet déi richteg 
Decisioun geholl, déi mir ënnerstëtzen. An dofir merci 
och dem Rapporter fir de Rapport, an natierlech gi mer 
gären den Accord.
M. Fernand Etgen, Président | Merci, Madamm 
Lorsché. An da geet d’Wuert un den Här Fernand 
Kartheiser.
M. Fernand Kartheiser (ADR) | Här President, mir 
brauchen dozou net vill méi ze soen, wéi dem Här 
Bauler Merci ze soen. Och an eisen Aen ass dat heiten 
e vertriedbaren an e gudde Projet a mir stëmmen e 
mat. Villmools merci.
M. Fernand Etgen, Président | Merci, Här Kartheiser. 
An da geet d’Wuert un d’Madamm Myriam Cecchetti.
Mme Myriam Cecchetti (déi Lénk) | Merci, Här Pre-
sident. Och emol als Alleréischt e grousse Merci un de 
Rapporter fir säi mëndlechen a schrëftleche Rapport. 
Mir sinn absolutt net géint d’Acquisitioun vun dësem 

Immeuble um Belval fir de Statec, mee mir hunn eis e 
puer Froe gestallt. Well ech net Member an där Kom-
missioun sinn, konnt ech se duerfir net do stellen, an 
ech hat och elo net ganz richteg am Ufank verstanen. 
Et ass vläicht schonn erkläert ginn an ech hunn et net 
richteg matkritt: 2021 war jo envisagéiert ginn, dat 
Gebai just ze lounen, an elo ass jo envisagéiert ginn, 
et ze kafen. War dat, well vläicht déi finanziell Situa
tioun deemools ze vill onsécher war fir d’Regierung? 
Oder ass et vläicht elo, well de Promoteur e bëssen a 
schlechten Dicher ass, wat mir gutt kéinte verstoen, 
datt een da seet: „Mir kafen et léiwer of“, fir datt …
(Interruption)
Dat ass keng Kritick, gellt? Et ass elo einfach nëmmen, 
mir hunn eis einfach déi Froen do gestallt, well, wéi 
gesot, ech se net konnt an der Kommissioun stellen.
An dann ass et jo och immens schwiereg, also wann 
ee vum Präis schwätzt, dat hu mer och virdru schonn 
héieren. Do ass et jo och ëmmer immens schwiereg 
fir ze soen: Ass dee Präis elo ubruecht oder net? Do 
wëlle mir guer net dorunner erugoen an dat och net 
kritiséieren. Also, ech mengen, dat ass fir eis an der 
Rei.
An dann nach, an dat ass dat, mengen ech, wat ech 
net richteg verstanen hat, firwat de Statec vum Kierch- 
bierg erof muss plënneren op de Belval. Ech mengen, 
de Rapporter hat et gesot, mee ech hat et net richteg 
verstanen. Well wann dat Gebai weider …
M. André Bauler (DP), rapporteur | Et geet ëm Raim-
lechkeeten, an déi sinn och nëmme just gelount, an 
d’Chambre de Commerce brauch se selwer.
Mme Myriam Cecchetti (déi Lénk) | Voilà. Dat wär 
meng Fro nämlech gewiescht: Feelt et u Raimlechkee-
ten? Komme Leit bäi? An esou weider an an esou fort. 
Oder gëtt dat Gebai aneschters genotzt? Ben, déi Fro 
ass jo da scho beäntwert.
Op alle Fall gi mir eis Zoustëmmung dozou. Merci.
M. Fernand Etgen, Président | Merci, Madamm 
Cecchetti. An elo ass et um Här Sven Clement.
M. Sven Clement (Piraten) | Merci, Här President. 
Léif Kolleeginnen a Kolleegen, merci dem Rapporter 
fir den exzellente mëndlechen a schrëftleche Rapport. 
Ech berouegen Iech, ech wäert elo keng Kommissiouns
aarbecht hei maachen. A contrairement zum Projet 
vum K22 gouf der Chamber hei vun Ufank u kloer an 
transparent kommunizéiert, fir wien dat Gebai ge-
braucht gëtt. De Statec an och de Gesondheetsminis-
tère brauche Plaz. Dat ass kee Geheimnis, dat ass méi 
wéi eng Kéier och an der Vergaangenheet schonn the-
matiséiert ginn. Et läit also net nëmme vir, wien et kritt, 
mee et ass och e konkreete Besoin do, dee kloer konnt 
bewise ginn.
Hei läit de Präis fir de Quadratmeter Bürosfläch iw-
wregens bei e bësse manner wéi der Hallschent vun 
deem, wat am Fall vum K22 néideg gewiescht wär. An 
deementspriechend, Här President, kann ech just den 
Accord vun de Piraten gi fir e Projet, dee kloer an trans-
parent kommunizéiert gouf a wou de Besoin och kloer 
definéiert ass.
Ech soen Iech Merci.
M. Fernand Etgen, Président | Merci, Här Clement. 
An da geet d’Wuert un den Här Roy Reding.
M. Roy Reding (Indépendant) | Jo, merci, Här Presi-
dent. Ech soen och dem André Bauler häerzlech Merci 
fir dee klore Rapport. Dat heiten ass effektiv alt nees 
eng Kéier net d’Suen zur Fënster erausgehäit. Et ass 
en exzellenten an nohaltegen Investissement.
A well ech virdrun d’Analogie gemaach hunn, wëll ech 
se och déi Kéier maachen: Wa mer souguer nëmmen 

e Meterkareespräis-Loyer vu 40 Euro asetze fir esou 
e fonkel-, fuschneit Gebai, schéngt dat mer ganz lo-
gesch ze sinn, ma ouni Parkingen, bei engem Rende-
ment locatif vun 8 %. Ech kann Iech just felicitéiere fir 
déi doten Acquisitioun.
M. Fernand Etgen, Président | Merci, Här Reding. A 
leschten ageschriwwene Riedner ass den honorabelen 
Här Michel Wolter.
M. Michel Wolter (CSV) | Här President, nach eng 
Kéier merci fir d’Wuert. D’Proximitéit vun deenen 
zwee Projeten, déi erlaabt et mer, fir nach eng Kéier 
meng Ausféierunge vu virdrun ze preziséieren.
Dat Éischt, wat ech fannen, dat ass, datt dat heiten en 
exzellenten Dossier ass, well am Kader vun der Dezen-
traliséierung vun eise staatlechen Administratioune 
kënnt en op eng Plaz, déi mer viru 25 Joer als eng zen-
tral Entwécklungsplaz fir de Süde vun eisem Land defi-
néiert hunn. An duerch de Fait, dass eng ganz Rei vun 
Administratiounen entre-temps dohinnerkomm sinn, 
huet sech do och eng Masse critique elo gebilt – also: 
Administratioune plus Uni –, soudass mer an der Lan-
desplanung op deem Dossier eng absolutt Win-win-
Situatioun geschafen hunn, net nëmme fir d’Géigend 
vum Land, mee och fir den Desengagement vun den 
Ufaartsweeër.
Et ass e Projet, dee kloer definéiert ass. En ass kloer 
attribuéiert.
Wann ech déi zwee Projeten nach eng Kéier matenee 
vergläichen – an ech huelen dat, wat den Här Bauler 
mer als Referenz ginn huet; ech wëll wierklech soen, 
datt ech dat net op den Dibbelchen elo hei ka rech-
nen –, da stellen ech fest, dass mer hei ronn 9.500 Me-
terkaree Bürosfläch plus dann alles dat, wat nach soss 
ass, Parkplazen an esou weider an esou fort, mee et 
geet mer do ëm d’Bürosfläch, fir de Verglach ze maa-
chen, fir ronn 62,6 Milliounen Euro kafen. Dat ass bei 
mir en Akafspräis, deen ënner 7.000 Euro de Meter-
karee Bürosfläch herno – ech wëll dat nach eng Kéier 
preziséieren – läit. Dat ass fir Esch absolutt vertrietbar. 
Dat ass fir mech absolutt e ganz gudden Investisse-
ment.
An ech vergläichen deen da mat deem Dossier vir
drun, wou mer da 15.000 Euro de Meterkaree bezue
len, mer awer gesot gëtt, dass een um Marché an der 
Stad – Esch/ Stad, dat ass jo eng Differenz, an dann, 
wann et bei eis geet, gëtt et nach e bësse manner –, 
awer ouni Problem fir 8.500, 9.000 Euro de Meterka-
ree Wunnfläch ka bauen an och um private Marché ka 
kréien. Da stellen ech ganz einfach fest, dass mer am 
Projet vu virdru fir 273 Milliounen eppes kaf hätten, 
wat an der Stad eigentlech engem et erlaabt hätt, am 
Prinzipp, wann een dat selwer an d’Hand geholl hätt, 
tëschent 30.000 an 31.500 Meterkaree ze kafen.
Wann Der mech also frot an Der mer sot, et wären im-
mens vill Besoinen, da soen ech Iech, dass mer an der 
Stad an am Ëmfeld vun der Stad Lëtzebuerg eigent-
lech fir déi Suen, déi mer virdrun op den Dësch ge-
luecht hunn, hätte kënnen tëschent 12.000 an 13.000 
Meterkaree méi kréie fir dee Präis, dee mer elo hei op 
den Dësch geluecht hunn.
An ech woen net emol, et mam Präis vun Esch ze ver
gläichen, well, wa mer 18.000 Meterkaree géife kafen 
zu engem Präis vun eppes ënner 7.000 Euro, da wäre 
mer op engem Gesamtpräis vun eppes iwwer 125, 130 
Milliounen Euro. Da wäre mer ..., pardon, zu Bieles – 
entschëllegt Madamm Buergermeeschtesch –, um Bel-
val, an der Gemeng Suessem zu Bieles, bei engem Präis, 
deen an der Géigend tëschent 125 an 130 Millioune géif 
leien. An dat war mäi Punkt vu virdrun.
Mäi Punkt vu virdrun ass, dass ech der Meenung sinn, 
dass mer an deem Projet vu virdru fir en absolutt 

exorbitante Präis eppes kaf hunn, wat mer um Marché 
fir vill manner hätte kënne kréien, dass mer doduerch 
méi Bürosfläch hätte kënne kafe fir dee Präis, dee mer 
ausginn hunn, an domat awer indirekt dem Lëtze
buerger Steierzueler eng Moins-value entsteet, och 
wann et à livre ouvert an alles gemaach gëtt.
An d’indirekt Moins-value besteet doranner, wa mer 
op där selwechter Plaz oder enger änlecher Plaz déi 
12.000 bis 13.000 Meterkaree wëlle kafen, dass mer 
nach eng Kéier tëschent 100 an 120 Millioune mussen 
op den Dësch leeën, fir dat dann ze kréien – C.Q.F.D. 
Merci dësem Projet, well deen huet engem et erlaabt, 
de Verglach ze maachen.
M. Fernand Etgen, Président | Merci, Här Wolter.
D’Regierung huet d’Wuert, d’Madamm Finanzminis-
tesch Yuriko Backes.
Prise de position du Gouvernement 
Mme Yuriko Backes, Ministre des Finances | Merci, 
Här President. Ech wëll och dem Rapporter, dem Här 
Bauler, e grousse Merci soen. En huet e ganz perfekte 
Rapport, schrëftlech wéi och mëndlech, gemaach. 
An ech soen Iech alleguerte Merci fir déi ganz breet 
Zoustëmmung. Ech mengen, dat ass eng gutt Saach 
fir de Statec an och fir d’Maison de la santé.
Wéi gesot, dat Gebai gëtt jo relativ kuerzfristeg elo 
fäerdeg a mat all deene Besoinen, déi mer hunn, och 
fir déi doten zwee – wéi gesot, Statec a Maison de la 
santé –, soudass déi scho kënnen am Fréijoer eraplën-
neren. Ech mengen, fir déi ass dat wierklech eng ganz 
gutt Noriicht.
Vläicht fir op Är Fro ze äntweren: Et ass am Fong 
eng ganz normal Prozedur, fir sech mat engem Bail 
ze engagéieren, eebe mat enger Option d’achat, fir 
da kënne Proprietär ze sinn. Ech mengen, dat ass dat, 
wat mer virgesinn haten. Déi Option d’achat gëtt da 
mat dësem Gesetz, wann dat dann elo gestëmmt gëtt, 
wouergeholl, soudass mer dann effektiv heivunner, 
vun dësem Deel vum Gebai, kënne Proprietär sinn.
Ech soen Iech, wéi gesot, e ganz grousse Merci fir 
d’Zoustëmmung. A voilà. Merci.
M. Fernand Etgen, Président | Merci der Madamm 
Finanzministesch Yuriko Backes. D’Diskussioun ass 
elo ofgeschloss.
Mir kommen elo zur Ofstëmmung iwwert de Projet 
de loi 8214. Den Text steet am Document parlemen-
taire 82142.
Vote sur l’ensemble du projet de loi 8214 et dispense 
du second vote constitutionnel
D’Ofstëmme fänkt un. Mir maachen de Vote par pro-
curation. De Vott ass ofgeschloss.
De Projet de loi ass eestëmmeg mat 60 Jo-Stëmmen 
ugeholl.
Ont voté oui : Mmes Diane Adehm, Nancy Arendt épouse 
Kemp (par M. Laurent Mosar), MM. Emile Eicher, Félix 
Eischen, Paul Galles, Léon Gloden (par M. Jean-Marie 
Halsdorf), Jean-Marie Halsdorf, Mme Martine Hansen, 
MM. Max Hengel, Aly Kaes, Marc Lies, Mme Elisabeth 
Margue (par Mme Martine Hansen), M. Georges Mischo 
(par M. Max Hengel), Mme Octavie Modert, MM. Laurent 
Mosar, Gilles Roth, Jean-Paul Schaaf, Marc Spautz, Serge 
Wilmes, Claude Wiseler et Michel Wolter ;
Mme Barbara Agostino, MM. Guy Arendt, André Bauler, 
Gilles Baum, Mme Simone Beissel, MM. Frank Colabianchi, 
Fernand Etgen, Gusty Graas, Mme Carole Hartmann (par 
M. André Bauler), MM. Pim Knaff, Claude Lamberty et  
Mme Lydie Polfer (par M. Claude Lamberty) ;
Mme Simone Asselborn-Bintz, M. Dan Biancalana,  
mes Tess Burton, Francine Closener, MM. Yves Cruchten, 

Mars Di Bartolomeo, Mme Cécile Hemmen, M. Dan Kersch, 
Mme Lydia Mutsch (par M. Yves Cruchten) et M. Carlo 
Weber ;
Mme Semiray Ahmedova, M. François Benoy, Mmes Djuna 
Bernard, Stéphanie Empain, Chantal Gary, M. Marc 
Hansen, Mme Josée Lorsché, M. Charles Margue et  
Mme Jessie Thill ;
MM. Jeff Engelen, Fernand Kartheiser et Fred Keup ;
MM. Sven Clement et Marc Goergen ;
Mmes Myriam Cecchetti et Nathalie Oberweis ;
M. Roy Reding.
Plusieurs voix | O!
M. Fernand Etgen, Président | Freet d’Chamber d’Dis
pens vum zweete Vote constitutionnel?
(Assentiment)
Et ass also esou decidéiert.

7. 8226 – Projet de loi portant approba­
tion du deuxième Avenant, fait à Bruxel­
les, le 6 décembre 2022, en vue de mo- 
difier la Convention entre le Grand-Duché 
de Luxembourg et la Roumanie tendant à 
éviter les doubles impositions et à préve­
nir l’évasion fiscale en matière d’impôts 
sur le revenu et sur la fortune, signée à 
Luxembourg, le 14 décembre 1993, telle 
que modifiée par l’Avenant et le Proto­
cole additionnel, signés à Luxembourg, le 
4 octobre 2011

Als nächste Punkt um Ordre du jour vun de Mëtten hu 
mer de Projet de loi 8226, en Avenant tëschent Lëtze
buerg a Rumänien, dee souwuel d’Duebelbesteie-
rung wéi och d’Steierflucht an d’Steierhannerzéiung 
soll verhënneren. Op Propositioun vun der Kommis-
sioun gëtt no der Presentatioun vum Rapporter ouni 
Diskussioun iwwert de Projet de loi ofgestëmmt. Här 
Arendt, Dir hutt d’Wuert.
Rapport de la Commission des Finances et du Budget
M. Guy Arendt (DP), rapporteur | Merci, Här Presi-
dent. Léif Kolleeginnen a Kolleegen, Madamm Minis
ter, mir wëssen all, dass eis Finanzplaz en enorm 
wichtege Pilier fir d’Attraktivitéit vun eisem Land ass. 
Fir dës Attraktivitéit net just ze erhalen, mee och ze 
stäerken, setzt d’Politick sech säit Joer an Dag dofir 
an, dass eis Finanzpolitick op der Héicht ass an de 
verschiddenen Acteuren déi Moyene gëtt, déi si brau-
chen, fir hir Aktivitéite kënnen ofzewéckelen.
An enger globaliséierter Welt reusséieren déi, déi 
oppe sinn zum Rescht vun der Welt. Als Memberstaat 
vun der Europäescher Unioun kënne Finanzinstituter, 
déi zu Lëtzebuerg hire Sëtz hunn, a ganz villen anere 
Länner agéieren (veuillez lire: Finanzinstituter, déi zu 
Lëtzebuerg als Memberstaat vun der Europäescher 
Unioun hire Sëtz hunn, kënnen a ganz villen anere 
Länner agéieren). Mee doriwwer eraus setze mir och 
grousse Wäert op eis bilateral Bezéiungen.
Hei geet et drëms, mëttels Konventiounen d’Besteie-
rungsrecht tëschent zwee Länner Kategorie pro Kate
gorie opzedeelen. Esou gëtt verhënnert, dass eng 
Persoun, déi an zwee Länner aktiv ass, zweemol fir 
déi selwecht Aktivitéit besteiert gëtt. Dowéinst ass eis 
allgemeng dru geleeën, Léisungen ze fannen, déi am 
Interêt vun deenen zwee Länner sinn.
De Grand-Duché – an ech hat schonn d’Geleeënheet, 
dat hei op der Tribün ze soen – huet iwwer 80 där Kon-
ventioune mat Staaten aus der ganzer Welt. Et komme 


